Antur yr Actau


“Wyt ti’n gallu nofio?”
Actau pennod 27, adnod 27- 44
A dyna sut gyrhaeddodd pawb y tir yn saff!

Welais ti’r ffilm “Titanic”?  Pan ddaeth i’r sinemâu roedd pobl yn canmol – ond yn nodi pa mor HiiiiiiR oedd y ffilm (a bod angen pecyn o hancesi poced i sychu’r dagrau!)  Mae Luc yn llwyddo, mewn amser llai o lawer, i roi disgrifiad byw a dramatig o longddrylliad y llong ar y ffordd i Rufain. Mae’r darllenydd yn gallu gweld y cyfan yn digwydd fel mewn ffilm achos bod cymaint o fanylion.  Byddai’n hawdd i unrhyw awdur newid y naratif yma i fod yn sgript ffilm.
Mae yna bobl pwysicach o lawer na Paul ar y llong yma – y capten, y peilot, Jwlius y Swyddog Rhufeinig a’i filwyr, ond mae pawb yn gwrando ar Paul. Fo sy’n tawelu ofnau pobl, fo sy’n cynnig gobaith newydd iddyn nhw, ac mae’r pennaeth yn ddiolchgar iawn iddo ac yn achub ei fywyd pan mae’r milwyr am ei ladd    Wyt ti’n cofio pobl yn gwrando ar Iesu ac yn dweud ei fod o’n siarad fel un sy hefo awdurdod?  Mae gan Paul hefyd yr awdurdod hwnnw, achos mae’n siarad yn enw Duw.  
Sut gyrhaeddodd pawb y tir yn saff?  

Wrth iddyn nhw wrando ar beth sy gan Dduw i’w ddweud wrthyn nhw trwy eiriau Paul.  
Pan dyn ni’n wynebu stormydd yn ein bywyd ni (ac maen nhw’n gallu codi yn sydyn ac yn annisgwyl iawn), rydyn ni angen help i ddod trwyddyn nhw’n saff  Ac mae’r help hwnnw ar gael – dim ond i ni wrando ar Dduw yn siarad gyda ni trwy Iesu, trwy’r Beibl a thrwy bobl eraill.  
Sut gyrhaeddodd pawb y tir yn saff?

Wrth neidio i’r môr – ac nid pawb oedd yn gallu nofio!  
Weithiau mae gwrando ar Dduw ac ymddiried yn ei addewidion fel neidio i’r môr (beth sy’n mynd i ddigwydd nesa?), ond mae Duw’n addo bod gyda ni nes i ni lanio’n ddiogel.

Gweddi:

Arglwydd Dduw,

Bydd gydag unrhyw un sy heddiw yn wynebu storm yn eu bywyd.

Rydyn ni’n cofio bod Iesu wedi dod at ei ddisgyblion pan oedden nhw yn teimlo ofn mewn cwch ar y llyn oherwydd y gwynt a’r tonnau.

Rho’r un profiad i’r rhai sy’n teimlo ofn ac angen heddiw.

Amen.

